
మ. అని మందోదరి యింటి కేగుటయు నయ్యజాక్షి యారేయిఁ జ

ల్లని పూఁబాన్పున వీడె మిచ్చి పతి కుల్లాసంబుఁ గల్పించి యా

యనతో మిమ్మిఁక నమ్మరాదు గద నాథా యీసిరు ల్గల్గుటె

ల్లను నాకు న్వివరింపరైతిరని లీలాకోపముం జూపినన్. 268



క. సుమతి రతికేళి మీఁదం

దమకము గలవాఁడు గాన దాని నసంబం

ధమహానునయోక్తుల వ

క్షమునం గదియించి కూర్మి గడలుకొనంగన్. 269



క. ఇది తెలిపిన నపుడే సం

పదవోవుంగాన నెఱుకపలుకక యుంటిం

గొదవా యిది నావలనన్

ముదితా మది తాప మేల మోవియ్యఁగదే. 270



తే. అని యతఁడు వెండియును వేఁడ నవ్వధూటి

యింతలోఁబోవుసంపద యెన్నినాళ్లు

నిలుచు నౌలెండ నాతోడఁ దెలుపఁదగదె

చాలు విడుమంచుఁ దరితీపు చలము నెఱప. 271



క. ఆసుమతి యపుడు కుసుమశ

రాసోన్మాదమున నాగణాధిపుకరుణా

శ్రీసముపలబ్ధిఁ గంటి మ

హాసంపద లంచుఁ దెలిపె నాద్యంతంబున్. 272



క. అంతట నది యప్పుడె చని

మంతనమున గోడఁ జేరి మందోదరితో

నంతయును దెలిపి క్రమ్మఱి

కాంతునికడనుండె గుట్టు గలయదివోలెన్. 273

